
Brahmaprokta Kali Stuti

બ્રહ્મપ્રોક્તા કાલીસ્તુતિઃ

બ્રહ્મોવાચ -

વિદ્યાવિદ્યાત્મિકાં શુદ્ધાં નિરાલમ્બાં નિરાકુલામ્ ।
સ્તૌમિ દેવીં  જગદ્ધાત્રીં સ્થૂલાણીયઃસ્વરૂપિણીમ્॥ ૧૫॥
યસ્યા ઉદેતિ ચ જગત્પ્રધાનાખ્યં જગત્પરમ્ ।
યસ્યાસ્તદંશભૂતાં ત્વાં સ્તૌમિ નિદ્રાં સનાતનીમ્॥ ૧૬॥
ત્વં ચિતિઃ પરમાનન્દા પરમાત્મસ્વરૂપિણી ।
શક્તિસ્ત્વં સર્વભૂતાનાં ત્વં સર્વેષાં ચ પાવની॥ ૧૭॥
ત્વં સાવિત્રી જગદ્ધાત્રી ત્વં સન્ધ્યા ત્વં રતિર્ધૃતિઃ ।
ત્વં હિ જ્યોતિસ્વરૂપેણ સંસારસ્ય પ્રકાશિની॥ ૧૮॥
તથા તમઃસ્વરૂપેણ છાદયન્તી સદા જગત્ ।
ત્વમેવ સૃષ્ટિરૂપેણ સંસારપરિપૂરણી॥ ૧૯॥
સ્થિતિરૂપેણ ચ હરેર્જગતાં ચ હિતૈષિણી ।
તથૈવાન્તસ્વરૂપેણ જગતામન્તકારિણી॥ ૨૦॥
ત્વં મેધા ત્વં મહામાયા ત્વં સ્વધા પિતૃમોદિની ।
ત્વં સ્વાહા ત્વં નમસ્કારવષટ્કારૌ તથા સ્મૃતિઃ॥ ૨૧॥
ત્વં પુષ્ટિસ્ત્વં ધૃતિર્મૈત્રી કરુણા મુદિતા તથા ।
ત્વમેવ લજ્જા ત્વં શાન્તિસ્ત્વં કાન્તિર્જગદીશ્વરી॥ ૨૨॥

મહામાયા ત્વં ચ સ્વાહા સ્વધા ચ પિતૃદેવતા ।
યા સૃષ્ટિશક્તિરસ્માકં સ્થિતિશક્તિશ્ચ યા હરેઃ॥ ૨૩॥

અન્તશ્શક્તિસ્તથેશાની સા ત્વં શક્તિઃ સનાતનિ॥ ૨૪॥
એકા ત્વં દ્વિવિધા ભૂત્વા મોક્ષસંસારકારિણી ।
વિદ્યાવિદ્યાસ્વરૂપેણ સ્વપ્રકાશાપ્રકાશતઃ॥ ૨૫॥

ત્વં લક્ષ્મીઃ સર્વભૂતાનાં ત્વં છાયા ત્વં સરસ્વતી ।
ત્રયીમયી ત્રિમાત્રા ત્વં સર્વભૂતસ્વરૂપિણી॥ ૨૬॥
ઉદ્ગીતિઃ સામવેદસ્ય યા પિતૃગણરઞ્જની ।
ત્વં વેદિઃ સર્વયજ્ઞાનાં સામિધેની તથા હવિઃ॥ ૨૭॥
યદવ્યક્તમનિર્દેશ્યં નિષ્કલં પરમાત્મનઃ ।
રૂપં તથૈવ તન્માત્રં સકલં ચ જગન્મયમ્॥ ૨૮॥
યા મૂર્ત્તિર્વિરતા     સર્વધરિત્રી બિભ્રતી ક્ષિતિમ્ ।
સા ત્વં વિશ્વમ્ભરે લોકે શક્તિભૂતિપ્રદા સદા॥ ૨૯॥
ત્વં લક્ષ્મીશ્ચેતના કાન્તિસ્ત્વં પુષ્ટિસ્ત્વં સનાતની ।
ત્વં કાલરાત્રિસ્ત્વં મુક્તિઃ શાન્તિઃ પ્રજ્ઞા તથા સ્મૃતિઃ॥ ૩૦॥
સંસારસાગરોત્તારતરણિઃ સુખમોક્ષદે ।
પ્રસીદ સર્વજગતાં ત્વં ગતિસ્ત્વં મતિઃ સદા॥ ૩૧॥
ત્વં નિત્યા ત્વમનિત્યા ચ ત્વં ચરાચરમોહિની ।
ત્વં સન્ધિની સર્વયોગસાઙ્ગોપાઙ્ગવિભાવિની  ॥ ૩૨॥
ચિન્તા કીર્તિર્યતીનાં   ત્વં ત્વં તદષ્ટાઙ્ગસંયુતા  ।
ત્વં ખડ્ગિની શૂલિની ચ ચક્રિણી ઘોરરૂપિણી॥ ૩૩॥

ત્વમીશ્વરી જનાનાં ત્વં સર્વાનુગ્રહકારિણી ।
વિશ્વાદિસ્ત્વમનાદિસ્ત્વં વિશ્વયોનિરયોનિજા ।

અનન્તા સર્વજગતસ્ત્વમેવૈકાન્તકારિણી॥ ૩૪॥
નિતાન્તનિર્મલા ત્વં હિ તામસીતિ ચ ગીયસે ।
ત્વં હિંસા   ત્વમહિંસા   ચ ત્વં કાલી ચતુરાનના॥ ૩૫॥
ત્વં પરા સર્વજનની દમની દામિની તથા ।
ત્વય્યેવ લીયતે વિશ્વં ભાતિ તત્ત્વં બિભર્ષિ  ચ॥ ૩૬॥
ત્વં સૃષ્ટિહીના ત્વં સૃષ્ટિસ્ત્વમકર્ણાપિ સશ્રુતિઃ ।
તપસ્વિની પાણિપાદહીના ત્વં નિતરાં ગ્રહા॥ ૩૭॥
ત્વં દ્યૌસ્ત્વમાપસ્ત્વં જ્યોતિર્વાયુસ્ત્વં ચ નભો મનઃ ।
અહઙ્કારોઽપિ જગતામષ્ટધા પ્રકૃતિઃ  કૃતિઃ ॥ ૩૮॥
જગન્નાભિર્મેરુરૂપધારિણી નાલિકાપરા ।

પરાપરાત્મિકા શુદ્ધા માયા મોહાતિકારિણી॥ ૩૯॥
કારણં કાર્યભૂતઞ્ચ સત્યં શાન્તં શિવાશિવે ।
રૂપાણિ તવ વિશ્વાર્થે રાગવૃક્ષફલાનિ ચ॥ ૪૦॥
નિતાન્તહ્રસ્વા  દીર્ઘા ચ નિતાન્તાણુબૃહત્તનુઃ ।
સૂક્ષ્માપ્યખિલલોકસ્ય વ્યાપિની ત્વં જગન્મયી॥ ૪૧॥

માનહીના વિમાનાતિવિમાનોન્માનસમ્ભવા ।
યદષ્ટિવ્યષ્ટિસમ્ભોગરાગાદિગલિતાશયા ।

તત્તે મહિમ્નિ તદ્રૂપં તવ ભ્રાન્ત્યાદિકં ચ યત્॥ ૪૨॥
ઇષ્ટાનિષ્ટવિપાકજ્ઞા યથેષ્ટાનિષ્ટકારણમ્ ।
સર્ગાદિમધ્યાન્તમયં નિમ્નં રૂપં તથૈવ ચ॥ ૪૩॥
વિચારાષ્ટાઙ્ગયોગેન  સમ્પાદ્યૈવં મુહુર્મુહુઃ  ।
યત્ સ્થિરીક્રિયતે તત્ત્વં તત્તે રૂપં સનાતનમ્॥ ૪૪॥
બાહ્યાબાહ્યે સુખં દુઃખં જ્ઞાનાજ્ઞાને લયાલયૌ ।
ઉપતાપસ્તથા શાન્તિર્ભૂતિસ્ત્વં જગતઃ પતેઃ॥ ૪૫॥
યસ્યાઃ પ્રભાવં નો વક્તું શક્નોતિ ભુવનત્રયે ।
તયૈવ સમ્મોહકરી સા ત્વં કિં  સ્તૂયસે મયા॥ ૪૬॥
યોગનિદ્રા મહાનિદ્રા મોહનિદ્રા જગન્મયી ।
વિષ્ણુમાયા ચ પ્રકૃતિઃ  કસ્ત્વાં સ્તુત્યા વિભાવયેત્॥ ૪૭॥
મમ વિષ્ણોઃ શઙ્કરસ્ય યા વપુર્વહનાત્મિકા ।
તસ્યાઃ પ્રભાવં કો વક્તું ગુણાન્ વેત્તું ચ કઃ ક્ષમઃ॥ ૪૮॥
પ્રકાશકરણજ્યોતિઃસ્વરૂપાન્તરગોચરા ।
ત્વમેવ જઙ્ગમસ્થેયરૂપૈકા  બાહ્યગોચરા॥ ૪૯॥
પ્રસીદ સર્વજગતાં જનનિ સ્ત્રીસ્વરૂપિણિ ।
વિશ્વરૂપિણિ વિશ્વેશે પ્રસીદ ત્વં સનાતનિ॥ ૫૦॥
ઇતિ કાલિકાપુરાણે પઞ્ચમાધ્યાયાન્તર્ગતા બ્રહ્મપ્રોક્તા કાલીસ્તુતિઃ સમાપ્તા ।

